Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-02-21-42 

Lóg: Lóg um Toll- og Skattafyrisiting § 24

Kærufreist

Samandráttur:

Kært varð 23. juni 2005 um avgerð hjá Toll- og Skattstovuni frá 14. apríl 2005. Tá 4 vikurs kær​u​freistin ikki var hildin, avgjørdi Skatta- og avgjaldskærunevndin at avvísa kæruna.

Avgerð

Frágreiðing um málið

Kærarin vendi sær í februar 2005 til Toll- og Skattstovuni við áheitan um at fáa afturrindað part av avgjaldi/skatti, sum hann hevði rindað í samband við uppgerð av kapitalpensjón. Talan var um avgjald, sum varð goldið av avlopsskatti og frítíðarløn, sum sambært kæraran av ósketni varð goldin inn á kapitalpensjónina.

Við skrivi dagfest 14. apríl 2005 segði Toll- og Skattstovan frá, at við útgjaldi av kapitalpensjón verð​ur altíð tikið avgjald smb. § 6 í rentutryggingarlógini, og er tryggingartíðin umliðin, tá útgjalding er, er avgjaldið uppá 35%. Hetta er tað, sum er gjørt í førinum hjá kæraranum, og gekk Toll- og Skatt​stovan tí ikki umsóknini á møti. Toll- og Skattstovan vísti eisini á, at eigarin av kapitalpensjónini hevur fingið skatt​ligan frádrátt fyri inngjøld á kapitalpensjónina. Frádrátturin hevur tó eitt hámark, men tað er eig​arin av kapitalpensjónini, sum sjálvur avger, hvussu nógv verður goldið inn á kapital​pen​sjónina.

Kærarin fekk í samband við svarið frá Toll- og Skattstovuni ávíst kærumøguleika til Skatta- og av​gjalds​kærunevndini og kærufreist uppá 4 vikur.

Hesa avgerð kærdi hann til Skatta- og avgjaldskærunevndina 23. juni 2005. Í kæruni varð greitt frá, at kær​arin hevði verið uttanlanda, og tí fekk/sá hann ikki avgerðina frá Toll- og Skattstovuni fyrr enn 14. mai 2005.

Avgerð frá Skatta- og avgjaldskærunevndini:

Í § 7, stk. 3, 4.og 5. pkt. í rentutryggingarlógini er ásett: Útrokning av avgjaldinum kann innan 4 vikur eftir, at boðað er frá gjaldskylduni, av tí avgjaldsskylduga verða kravd eftirkannað av Toll- og Skatta​ráð Føroya. Kæra um avgerð hjá Toll- og Skattaráð Føroya kann leggjast fyri Skatta- og av​gjalds​kæru​nevndina innan 4 vikur eftir, at Toll- og Skattaráð Føroya hevur tikið avgerð sína.

Nevnda mannagongd kann nýtast, tá talan er um útrokning av avgjaldinum. Í hesum føri er ikki ivi um útrokningina av avgjaldinum, ella hvør avgjaldssatsur skal nýtast, men hinvegin um partur av peningi, sum av ósketni ella av feili er inngoldin á kapitalpensjónina, kann útgjaldast uttan avgjald. Toll- og Skattstovan hevur í hesum sambandi ikki víst á kærugongdina í nevndu § 7 í rentutryggingarlógini, men á vanligu kærugongdina í lógini um toll- og skattafyrisiting, har avgerðirnar hjá økinum, sum ikki viðvíkja skattsetingum, kunnu kærast beinleiðis til Skatta- og avgjaldskærunevndina. Hetta metir Skatta- og avgjaldskærunevndin vera røtt mannagongd, og skulu truppulleikar við kærufreistini tí avgerast eftir reglunum í toll- og skattafyrisitingarlógini.

Í Lóg um toll- og skattafyrisiting er í § 22 ásett, at Skatta- og avgjaldskærunevndin viðger toll- og skatta- og avgjaldskærur. Kærur um avgjald á kapitalpensjón kemur tí eisini undir avgerðarøkið hjá Skatta- og avgjaldskærunevndini.

Viðvíkjandi kæru og kærufreistini er í Lógini um toll- og skattafyrisiting í § 24, stk. 2 ásett:

”Kærandi kann sjálvur senda inn kæruna. Kæra um skattseting kann ikki skjótast inn fyri Skatta- og avgjaldskærunevndina, um kærandi ikki í rættari tíð hevur sent kæru til kommunalu skattakæru​nevnd​ina. Hetta er tó ikki galdandi, um kærandi heldur fast um, at hann ikki er skattskyldugur, ella tað eru gjørd slík formlig mistøk, tá hann varð settur í skatt, at tey kunnu ógilda skattsetingina. Kæra skal verða send, áðrenn 4 vikur eru lidnar frá tí, at kærandi fekk boð um avgerðina.”

§ 24, stk. 3, sigur, at ”Er kæra ov seint innlatin, ella eru treytirnar fyri at gera úrskurð um hana eftir tí, ið framman fyri er ásett, annars ikki til, verður hon ikki viðgjørd. Tó er Skatta- og avgjaldskæru​nevnd​ini heimilað at taka kærur til viðgerðar í teimum førum, ið nevnd eru í stk. 2, og tá hon heldur fullgóð forføll vera, tó at tær vanligu treytir fyri hesum eru ikki uppfyltar.”

Eingin ivi er um, at kæran er ikki send inn rættstundis. Avgerðin er frá 14. apríl 2005, og má kæru​freistin uppá 4 vikur tí metast at vera úti í síðsta lagi 17. mai (inkl. 3 dagar til post), og kært er ikki fyrr enn 23. juni. Hinvegin so sigur kærarin, at hann fekk/sá ikki avgerðini fyrr enn 14. mai, tí hann hevur verið burturstaddur. Um 4 vikurs kærufreistin varð flutt fram til 14. mai, so var kærufreistin úti 13. juni. Ei heldur hesa freist hevur kærarin hildið. Umstøðurnar, sum kærarin vísir á fyri at flyta móttøkudagin fram til 14. mai, t.v.s. at hann var burturstaddur, eru sambært fyrisitingarrættinum ikki umstøður, sum í sjálvum sær kunnu grundað frávik frá kærufreistini. Tá so kærarin ei heldur hevur handlað so skjótt, sum hann kundi, tá hann kom heim, eru ongar umstøður hjá kæraranum, sum tala fyri at geva frávik frá kærufreistini. 

Spurningurin er so, um nakrar aðrar umstøður eru, sum tala fyri at gera frávik frá kærufreistini, t.d. um av​gerðin er sera tyngjandi ella er skilliga skeiv. Skatta- og avgjaldskærunevndin metir, at avgerðin sæst ikki at vera skilliga skeiv, og skattaavgerðir eru nærum altíð tyngjandi avgerðir, og kann hendan avgerð um at fasthalda avgjaldið ikki metast sum nakað sera tyngjandi í so máta.

Sum málið fyrilá metti Skatta- og avgjaldskærunevndin, at einki talaði fyri at geva frávik frá kæru​freistini. Tí avgjørdi Skatta- og avgjaldskærunevndin at avvísa kæruna sum ov seint inn​komna.
